
Lau E Kapunu Ae
Ion
Paꞌe

Kana Turunglomatana
Ragau papatu ka loreavavai roma, Ion e paꞌe

lau laekia ka i a Ion a i a aposel te orae Iesus
kanna, ba ka i a agau te avolau nga ra lopatokon-
akana.
Ngallo nga lau laekia Ion ke patoe ra lopatokon-

akana ka goe rae i ngallo nge Karais, ba ka ine
paꞌe, na ragau palu keke amva ta pangalomatana
rea ka pangalomatana matantana ra goanga.
Palu nga pangalomatana nginngina ka ri ra pan-
galomatana re te Karais onre sane ke tupu. Ba
palu ka ri ra pangalomatana reke taoamugmuga
ka ragau ta ri kumangng ka bainga reke sosoali
nge Nutu raguna. Minmina nae Ion ka paꞌe
lau laekia ta pangatupunge ra lopatokonakana
lomatana ae ri ba ta turunglomatana te ri roma,
Karais ka i a tai mannangana.

Pangamologa E Tungtunge Mauling
1 Iau ka papaꞌe pangamologa te miau ore te i e

momo pala nga orume kinung pangaturu ngare-
angana. Ka i a i a mangng longe pangamolo-
ganganame, ba i a mangng kele ka matamangng
kanname muni, ba i a mangng kela te i ba ka
kali kia ka kamamangngme. Ba i laekia a iau
papaꞌe pangamologa te ka i a Pangamologa e
tungtunge Mauling. 2 Ba mauling laeala ke pota,

na mangng ka kele. Ba mangng ka la roleng
kamiau roma, ka kaomannmannangana kia. Ba
mangng ka la pulingmalagange pangamologa te
miau roma, i laeala a mangng kele ke momo
mauli passavele. Ka i a i emomo kala nge Tamara
nga tava pala ba ke pota te mangng. 3Mangng ka
la pulingmalagange pangamologa te miau ore ta
i a mangng kele ba ka longe ta baina miau bole
ngaka pagiu kala ngemangng. Ba ita kinung kaka
pagiu kala nge Iesus Karais Tamana bae Iesus
Karais a i ae Nutu Tuna. 4 Mangng ka papaꞌe
oru kokorai ta baina lomarapaga ae mangng nge
ponu mannangana.

Ita Ngaka Tatao Nga Olamana
5 Pangamologa laekia ka i a pangamologa a

mangng longe nge i ba mangng ka la turunglo-
matana kia te miau minakai roma: Nutu ka i a
olamana, ba ka sana osuguna ngallo nge i bavak-
ena. 6 Ngaroma ita ngaka role roma, ita kaka
pagiu kala nge i ava ita kaka tatao nga osuguna,
na ita kaka goga ba ka sana ka bavaia bainga
reke loakurumea pangamologa ae Nutu kanna
ora kaomannmannangana kia. 7 Ava ngaroma
ita ngaka tatao nga olamana baseme i muni ke
mommo nga olamana, na ita kaka la momong
masi kala nga ra lopatokonakana pattoto. Bae
Iesus a i ae Nutu Tuna totona ke umma ta pan-
galellepa ita nga baingarame kinung reke sosoali.

8 Ngaroma ita ngaka role roma, ka sana kara
bainga reke sosoali nge Nutu raguna, na ita
kaka goga ita muni, ba pangamologa a kaoman-
nmannangana kia ke sane momo ngallo nge ita.

9Ava ngaroma ita ngaka turunane baingara reke
sosoali te Nutu, nae Nutu e kumkuma kurumea
pangamologangana mannangana ba baingana
reke tupu ke la osungrurunge baingara reke
sosoali. Ba ke la pangalellepa ita nga baingame
kinung re sane ke tupu nga raguna. 10 Ngaroma
ita ngaka role roma, ita ka sana ka kuma ka
bainga te e soali ka kae te, na ita kaka patpatoe
Nutu ka agoangakana, ba pangamologa a kanna
ke sane momo ngallo nge ita.

2
1 Miau ra goe reke sisina rae iau ngallo nge

Karais, iau ka papaꞌe oru kokorai temiau ta baina
miau sana ngaka baia bainga e soali nge Nutu
raguna. Ava ngaroma agau te nge baia bainga e
soali, na ita ka kara ka Kalaungapaga ore momo
ta pangamologa te Tamara nga tava te ita. Ka i a
Iesus Karais a i a Abaingatupukana. 2 Ba i muni
ka i a tunga a Nutu tunge ta baina i nge osurure
baingara reke sosoali. Ba ka sana i a tunga ore
nga osungrurunge baingara reke sosoali mana.
Ke sa. Ka i a tunga ore nga osungrurunge ragau
kinung re nga mogalo laekia e ngape baingarea
reke sosoali bole.

3 Ba oru e pakosining te ita roma, ita ka lo-
ramatana kae Nutu mannangana minakai roma:
Ngaroma ita ngaka lolakurumea bangapaga ra
kanna. 4 Agau e rorole roma, “Iau ka laumatana
kae Nutu” ava ke sane lolakurumea bangapaga
ra kanna, agau laeala ka i a agoangakana ba
pangamologa ae Nutu kanna ora kaomannman-
nangana kia ke sane momo ngallo nge i. 5 Ava

ngaroma agau te nge lolakurumea pangamologa
ae Nutu kanna, na baingana laeala ke pakosin-
ing roma, agau laeala ke materaumane Nutu
ka kaomannmannangana. Ba oru e pakosining
te ita roma, ita kaka mommo ngallo nge Nutu
mannangana minakai roma: 6 Agau e rorole
roma, i ke mommo ngallo nge Nutu, agau laeala
bainganame nga tongarea kena mana ma bainga
rae Iesus kuma ki.

7Miau ra iau materaumana miau, iau ka sana
papaꞌe bangapaga a pau te miau. Ke sa. Ka i a
bangapaga a kasana a miau ka longe pala inae
miau ka lomiaupatokona te Karais pau. Banga-
paga laeala ama kasana ka i a pangamologa e
te Karais a miau ka longe. 8 Ava ka kaomanna,
bangapaga laekia a iau papaꞌe te miau ka i a
bangapaga a pau bole. Ba bainga rae Karais
kuma ki kala nga bainga ra miau ka kumkuma ki
keke pakosining roma, bangapaga laekia ka ora
kaomannmannangana kia. Iau ka role minmina
kurumea, osuguna ke umma ta ronga ba olamana
a kaomannmannangana kia ke paturu ta toan-
gakala tapu.

9 Agau e rorole roma, i e mommo ngallo nga
olamana ava ke baiꞌiu ka kolingana te ngallo
nge Karais, agau laeala ke mommo ngallo nga
osuguna tale. 10 Agau e materaumane kolingana
ngallo nge Karais kemommongallo nga olamana,
ba ka sana otte ngallo nge i ore la bainga kia
ta i tagange kaena ba pupunga. 11 Ava agau
e baiꞌiu ka kolingana ke mommo ngallo nga
osuguna ba ke tatao ngallo nga osuguna. Ba i ka
sana lonamatana roma, i ke lola aetai kurumea,

osuguna ke pasue matana kanname.
12Miau ra goe rae iau reke sisina, iau ka papaꞌe

pangamologa laekia te miau kurumea,
Nutu ke osururutape baingamiau reke
sosoali kurumea lopatokona ae miau te
Karais giana.

13 Ba miau ra ravollalau, iau ka papaꞌe pang-
amologa laekia te miau kurumea,

miau ka lomiaumatana ka i e momo pala nga
orume kinung pangaturu ngareangana.

Ba miau ra taulai, iau ka papaꞌe pangamologa
laekia te miau kurumea,

miau kaka ulopisigia Satan tapu.
Miau ra goe, iau ka paꞌe pangamologa laekia te

miau kurumea,
miau ka lomiaumatana kae Tamara nga tava.

14 Miau ra ravollalau, iau ka paꞌe pangamologa
laekia te miau kurumea, miau ka lomi-
aumatana ka i e momo pala nga orume
kinung pangaturu ngareangana.

Miau ra taulai, iau ka paꞌe pangamologa laekia te
miau kurumea,

miau kaka gingging,
ba pangamologa ae Nutu kanna ke mommo
ngallo nge miau,

ba miau kaka ulopisigia Satan tapu.

Ita Sana Ngaka Materaumane Oru Re Nga
Mogalo Laekia E Ngape

15Miau sana ngaka materaumane ragau re nga
mogalo laekia e ngape baingareame, ba sana
ngaka materaumane oru re nga mogalo laekia e
ngape bole. Ngaroma agau te nge materaumane

ragau re ngamogalo laekia e ngape baingareame,
na agau laeala ke sane materaumane Tamara
nga tava. 16 Iau ka role minmina kurumea,
orume kinung reke momo nga mogalo laekia e
ngape basema—ragau mirarea matengarea reke
sosoali, ba oru reke sosoali ra ragau matarea
kanname ke matmate rea, ba ragau baingarea
re nga kiningpataenge ri muni giareame—oru
nginngina kinung ke sane ke pa nga Tamara
nga tava. Ke sa. Ka onre nga mogalo laekia e
ngape mana. 17 Ba mogalo laekia e ngape kala
nga matengana reke sosoali ke umma ta ronga.
Ava agau e loakurumea Nutu lonangana ke la
momong passavele.

Pangamologa E Gingging E Ta Ragau Ra
Baingaꞌiukana Kae Karais

18 Miau ra goe rae iau ngallo nge Karais,
panna ina a ronga ikia. Ke base ina miau ka
longe pala roma, agau te asanangkalakana kae
Karais ke tatu. Ba sonrau na ragau papatu ra
sanangkalakana kae Karais keke lele tapu. Min-
mina na ita ka loramatana roma, panna laekia e
sonrau ka i a panna a ronga. 19 Ragau nginngina
keke kamalaga nge ita, ava ka sana ri ra ragau rae
ita mannangana. Iau ka role minmina kurumea,
taroma ta ri ra ragau rae ita mannangana, na ri
teke momo kala nge ita tale. Ava kangamalagan-
garea nge ita ke pakosining roma, ka sana te e nge
ri ka i a agau e nge ita.

20 Ava nge miau, miau kaka rave kavingtulu
orae I E Tupu pulluia ngallo nge miau, minmina
na miau ka lomiaumatana ka pangalomatana

a kaomannmannangana kia. 21 Iau ka sana
papaꞌe pangamologa kokorai te miau kurumea
ina miau sana lomiaumatana ka pangalomatana
a kaomannmannangana kia. Ke sa. Ka lau-
matana roma, miau ka lomiaumatana kia. Ba
ka lomiaumatana roma, pangamologa ra goanga
ke sane ke la lelengmalaga nga pangamologa ra
kaomannmannangana kia. Minmina na iau ka
papaꞌe pangamologa kokorai te miau. 22Tai ka i a
agoangakana? Ka i a agau e kausikala roma, Iesus
ka i ae Mesaia ae Nutu. Agaumatana laeala ka i a
agau asanangkalakana kae Karais. I ke kausikale
Tamara nga tava bae Tuna kinung. 23 Agau e
kausikale Nutu Tuna ke sane pagiu kala ngeNutu.
Ava agau e turupote lopatokona ae i te Nutu Tuna
ke pagiu kala nge rilua kinung.

24 Ava nge miau, miau nga lomiaungatakale
pangamologa a miau ka longe ina miau lomiau-
patokona te Karais pau ta i momonglu ngallo nge
miau ka kaeme kinung. Ngaroma pangamologa
laeala a miau ka longe ina miau lomiaupatokona
te Karais pau nge mommolu ngallo nge miau,
na miau kaka la momonglu ngallo nge Nutu bae
ngallo nge Tuna bole. 25 Ba pangamologa a i
patokale pala ke role minakai roma: i ke la
tungnge mauling e momo passavele te ita.

26 Iau ka paꞌe oru kokorai temiau ta bainamiau
ngaka ella miaumasi ta ragau nginngina reke bai
ta goanga miau. 27 Ba nge miau, kavingtulu a
miau ka rave nge I E Tupu ke mommolu ngallo
nge miau. Minmina na ka sana ka momalle agau
te ta i pangalomatana miau. Ke sa. Kavingtulu
laeala a i tunge te miau ke palomatantana miau

ka orume kinung. Ba kavingtulu laeala ka ora
kaomannmannangana kia. Ka sana i a goanga.
Minmina na miau ngaka mommolu ngallo nge i e
tunge kavingtulu laeala te miau kurumea oru ra
kavingtulu laeala palomatana miau tao.

Goe Rae Nutu
28 Ba sonrau na miau ra goe reke sisina rae

iau ngallo nge Karais ngaka umma ta momong
ngallo nge i ta baina nga ine nge lele, na miau
sana ngaka matautaue ba sana nga balenglenge
miau nga atungngana. 29 Ngaroma miau nga
lomiaumatana roma, i ka i a abaingana tupu,
na miau ka lomiaumatana roma, agau e bavaia
bainga reke tupu ka i a goe ae Nutu.

3
1 Ngaka kele. Tamara nga tava matengrau-

manangana kita ke bollau raumana, minmina
na i ke pato ita ka goe rae i. Ba ka ita ra goe
rae Nutu mannangana. Ba kurumea ollaeala
mana na ragau re nga mogalo laekia e ngape ka
sana loreamatana kita. Ka sana loreamatana kita
kurumea, ka sana loreamatana kae Nutu. 2Miau
ra iaumateraumanamiau, sonrauna ka ita ra goe
rae Nutu. Ba ita ka sana loramatana tale roma,
ita ka la tongara kena ma taru ngarume. Ava ita
ka loramatana roma, nga inae Karais nge lele, na
ita ka la tongara kena me i kurumea, ita kaka la
kelange mannangana. 3 Ba agau e momalla te
i minmina nge lolakurumea bainga reke lelle ta
baina i nga tongana kena mana me Karais ora
bainganame ke lelle mannangana.

4Agau e bavaia bainga reke sosoali ngeNutu ra-
guna ke longosasa ta bangapaga rae Nutu kanna
bole. Ba bainga e nga kumangng ka bainga reke
sosoali nge Nutu raguna ka i a bainga e nga
longasa ta bangapaga ra kanna. 5 Ba miau ka
lomiaumatana roma, Karais ke lele ta baina i nge
ravupatali ka bainga reke sosoali. Ba ka sana
bainga te e soali momo ngallo nge i. 6 Agau e
mommo ngallo nge i ke sane lolakurumea bainga
reke sosoali. Agau e bavaia bainga reke sosoali ke
sane kele Karais ba ka sana lonamatana kia bole.

7 Miau ra goe reke sisina rae iau ngallo nge
Karais, miau ngaka ella miau masi ta baina agau
te sane nge pataopa miau. Agau e bavaia bainga
reke tupu ka i a agau a baingana tupu. I ka
tongana kena mana me Karais a i a abaingana
tupu. 8 Agau e bavaia bainga reke sosoali nge
Nutu raguna ka i a agau ae Satan kanna. Iau
ka role minmina kurumea, Satan ke pature bain-
gana e nga kumangng ka bainga reke sosoali pala
nganige nga orume pangaturu ngareangana, ba i
ke kumkuma minmina sonrau tale. Nutu Tuna
ke lele ta baina i nge rongo ka kumangng rae
Satan kanna. 9 Agau a i a goe ae Nutu kanna
ke sane bavaia bainga reke sosoali nge Nutu
raguna kurumea, mauling a pau ae Nutu tunge
ke mommo ngallo nge i. Minmina na i ke sane
totorong ta kumangng ka bainga nginngina reke
sosoali kurumea, ka i a goe ae Nutu kanna. 10 Ba
ita ka loramatana ka taime ka ri ra goe rae Nutu
ba taime ka ri ra goe rae Satan minakai roma:
Agau e sane baia bainga reke tupu nge Nutu
raguna ka sana i a goe ae Nutu. Ba agau e sane

materaumane alopatokonakana tetoto ka sana i
a goe ae Nutu bole.

Ragau Ra Loreapatokona Te Karais Ngeke Pal-
imateraumana Rea

11Agau e sane materaumane alopatokonakana
tetoto ka sana i a goe ae Nutu kurumea, pang-
amologa a miau ka longe ina miau lomiaupa-
tokona te Karais pau ke role roma, ita ngaka
palimateraumana ita. 12 Sana nga tongamiau
kena me Kein a agau ae Satan kanna ame pala
ne sapune teiteikia. Ba ke meimia na ke sapune?
Ke sapune kurumea, i muni kumangnganame
keke sosoali, ava na nga teiteikia kanna keke
tupu. 13 Kolingau memena ngallo nge Karais,
ngaroma re nga mogalo laekia e ngape ngeke
baiꞌiu kamiau, na sana ngaka magio. 14 Ita
ka loramatana roma, ita kaka kaꞌe mateng na
kaka loalu lakallo ta mauling kurumea, ita kaka
matmateraumane kolingara memena ngallo nge
Karais. Agau e sane materaumane kolingana
ngallo nge Karais ke momo ngallo nga mateng
tale. 15 Agau e baiꞌiu ka kolingana ngallo nge
Karais ka i a asamungpunukana. Ba miau ka
lomiaumatana roma, mauling e momo passavele
ke sane momo ngallo nga agau a i a asamung-
punukana.

16 Ita ka loramatana ka bainga e nga maten-
graumanange ragau pattoto minakai roma: Iesus
Karais ke tungemaulingngana te ita. Minmina na
ita bole ngaka tunge maulingarame ta kolingara
memena ngallo nge Karais. 17Ngaroma agau te a
kana ka oru re ngamogalo laekia e ngape nge kele

kolingana ngallo nge Karais a sana kana oru ava
ka sana lonananne, na agau laeala ke materau-
mane Nutu, o ke sa? Ke sa. Ke sanemateraumane
Nutu. 18 Miau ra goe reke sisina rae iau ngallo
nge Karais, ita sana ngaka materaumane ragau
pattoto ka pangamologa reke lelemalaga nga kao-
rame mana. Ke sa. Ita ngaka materaumana
rea ka kumangngara re nga kalaunga rea onra
kaomannmannangana ki. 19 Ngaroma ita ngaka
kuma ka bainga laeala, na ita ka la loramatana
roma, ita kaka lolakurumea pangamologa e te
Karais ora kaomannmannangana kia. Minmina
na ita kaka la pangalopea lorame nga ina ita nga
maisi nge Nutu raguna. 20 Ba ngaroma lorame
ngeke kalinana ita, na ita ka la loramatana roma,
Nutu ke bollau nga lorame ba i ka lonamatana ka
orume kinung.

21 Miau ra iau materaumana miau, ngaroma
lorame sane ngeke kalinana ita, na ita ka sana
la mataunga ta maising nga Nutu raguna. 22 Ba
ngaroma ita ngaka ballage ta otte, na ita kaka
la ravunge ollaeala a ita ka ballage te kurumea,
ita kaka lolakurumea bangapaga ra kanna ba ita
kaka kumkuma ka bainga reke pepe nga raguna.
23 Ba bangapaga a kanna ke role minakai roma:
Ita nga lorapatokona taNutu Tuna ae Iesus Karais
giana, ba ita ngaka palimateraumana ita ku-
rumea pangamologa a i bapaga ita ta kumangng
kia. 24 Agau e lolakurumea bangapaga ra kanna
ke mommo ngallo nge i, ba i ke mommo ngallo
nga agau laeala. Ba ita ka loramatana roma, i ke
mommo ngallo nge ita ka Kannuna a i tunge te
ita.

4
Ita Sana Nga Lorapatokona Ta Ragau Kinung

Reke Rorole Roma Kannu E Nutu Ke Role Kerea Ka
Orume

1 Miau ra iau materaumana miau, poropet ra
goanga papatu keke loamalaga tapu ta ina re
kalaoveka nga mogalo laekia e ngape. Minmina
na sana nga lomiaupatokona ta ragau kinung
reke role roma, Nutu Kannuna ke role kerea ka
orume. Ava ngaka ava rea ta kelanga roma, Nutu
ke tunge pangamologa nginngina te ri, o ke sa.
2Miau kaka la kelangakona roma, Nutu Kannuna
ke tunge pangamologa ta agau te minakai roma:
Ngaroma i nge turupota roma, Iesus Karais ke
atu ta mogalo laekia e ngape nga mira a agau
ka kaomannmannangana, na agau laeala pang-
amologangana ke pa nge Nutu. 3 Ba agau e sane
turunane Iesus, agau laeala pangamologangana
ke sane pa nge Nutu. Ka i a agau ora kannu e
sanangkalkale Karais taoamugmuga kia. Ka i a
kannu laeala ama miau ka longe pala roma, ke
tatu. Ba sonrau na i ke momo nga mogalo laekia
e ngape tapu.

4 Miau ra goe reke sisina rae iau ngallo nge
Karais, ka miau ra ragau rae Nutu ba ragau
reke ulopisigia ragau matana nginngina kala nga
pangalomatanangarea ra goanga tapu. Kaka
ulopisigi rea kurumea, Nutu Kannuna e momo
ngallo nge miau ke gingging raumana nge Satan
ore taoamugmuga ka ragau re nga mogalo laekia
e ngape. 5 Ra pangalomatanakana nginngina ra
goanga ka ri ra ragau re nga mogalo laekia e
ngape. Minmina na ri keke pamolloga ta oru

re nga mogalo laekia e ngape, ba re nga mogalo
laekia e ngape keke longlongo te ri. 6Ava nge ita,
ka ita ra ragau rae Nutu, ba agau a lonamatana
kae Nutu ke longlongo te ita. Ava agau a sana
i a agau ae Nutu ke sane longlongo te ita. Ba
kurumea bainga nginngina, na ita kaka kelakone
pangalomatana reke pa nge Kannu a kaomann-
mannangana kia ba pangalomatana reke pa nga
kannu a i a agoangakana.

Ita Ngaka Palimateraumana Ita
7 Miau ra iau materaumana miau, ita ngaka

palimateraumana ita kurumea, bainga e nga
matengraumanange ragau ka ore pa nge Nutu.
Ba agau e materaumane ragau pattoto ka i a goe
ae Nutu ba ka lonamatana kae Nutu. 8 Bainga e
ngamatengraumanange ragau ka puna ngeNutu,
minmina na agau e sane materaumane ragau
pattoto ka sana lonamatana kae Nutu. 9Bae Nutu
ke pakosining ita ka matengraumanangana ka
ragau minakai roma: I ke baꞌe Tuna ta mogalo
laekia e ngape. Ke baꞌe goe kena mana ae i ta
baina ita ngaka mauli ka matengana te ita. 10 Ba
kumangngana laeala ke pakosining ka bainga
e nga matengraumanange ragau puna mannan-
ganaminakai roma: Ita ka sana kamateraumane
Nutu kapunu. Ke sa. I ke materaumana ita
kapunu ba ke baꞌe Tuna ta i tungnge maulingn-
gana muni ta baina Nutu nge osurure baingara
reke sosoali. 11Miau ra iau materaumana miau,
ngaromaNutumatengraumanangana kita ke bol-
lau raumanaminmina, na ita bole ngaka palimat-
eraumana ita. 12 Ka sana agau te kele Nutu ka

kae te. Ava ngaroma ita ngaka palimateraumana
ita, nae Nutu ke momo ngallo nge ita, ba ita kaka
pakosining roma, ita kaka materaumane Nutu ka
kaomannmannangana.

13Nutu ke tungeKannuna te ita, minminana ita
ka loramatana roma, ita kaka momo ngallo nge
Nutu ba i ke momo ngallo nge ita. 14 Ba mangng
ka kele Nutu Tuna ka matamangng kanname ba
mangng ka la turung ka kaomannmannangana
roma, Tamara nga tava ke baꞌe Tuna ta i ravun-
glelenge ragau re nga mogalo laekia e ngape.
15Ngaroma agau te nge turunana roma, Iesus ka i
a Nutu Tuna, nae Nutu ke momo ngallo nga agau
laeala ba i ke momo ngallo nge Nutu. 16 Ba ita
kaka kanimaia Nutu matengraumanangana kita
tapu, ba ka loramatana roma, i ke materaumana
ita ka kaomannmannangana.
Bainga e nga matengraumanange ragau ka

puna nge Nutu. Minmina na agau e tataoku-
rumea bainga e nga matengraumanange ragau
pattoto ke momo ngallo nge Nutu, bae Nutu ke
momo ngallo nge i. 17 Ngaroma ita ngaka momo
minmina, na bainga e nga matengraumanange
ragau ke momo ngaliua nge ita ka kaomann-
mannangana. Minmina na ita ka sana ka la
mataunga nga kae e nga kalingnana ngarume
kurumea, ita ka tongara kena me Karais nga
mogalo laekia e ngape. 18 Ngaroma avolau a
kana ka gingginga raumana nge materaumana
ita ba ita ngaka materaumane bole, na ita ka
sana ka la mataunge avolau laeala. Ke sa.
Matengraumana ora kaomannmannangana kia
ke taomalage mataunga. Iau ka role minmina

kurumea, mataunga ka puna nga alang e soali.
Ba agau laeala ematau ke sanemomo ngamaten-
graumana ora kaomannmannangana kia.

19 Ava nge ita, Nutu ke materaumana ita ka-
punu, minmina na ita kaka materaumane Nutu
ba ragau pattoto. 20 Ngaroma agau te nge role
roma, “Iau ka materaumane Nutu,” ava i nge
baiꞌiu ka kolingana ngallo nge Karais, na agau
laeala ka i a agoangakana. Iau ka role minmina
kurumea, agau e sane materaumane kolingana a
i kelkele ke sane totorong ta matengraumanange
Nutu a i sane kelkele. 21 Bae Nutu ke tunge ban-
gapaga laekia te ita pala minakai roma: Agau e
materaumane Nutu nge materaumane kolingana
bole.

5
Lopatokona Te Nutu Tuna

1Agau a lonapatokona roma, Iesus ka i aMesaia
ae Nutu ka i a goe ae Nutu. Ba agau e mater-
aumane goe tamana ke materaumane goe laeala
bole. 2 Ngaroma ita ngaka materaumane Nutu
ba ngaka lolakurumea bangapaga ra kanna, na
ita ka loramatana roma, ita kaka materaumane
goe rae Nutu. 3 Iau ka role minmina kurumea,
ngaroma ita ngaka lolakurumea bangapaga ra
Nutu kanna, na bainga laeala ke la pangakosining
roma, ita kaka materaumane Nutu mannangana.
Ba bangapaga ra kanna ke sane ke maena rau-
mana. 4 Bangapaga ra kanna ke sane ke maena
raumana kurumea, agau a i a goe ae Nutu ke
ulopisigsigia bainga reke sosoali re nga mogalo
laekia e ngape. Ba ulongpisigingara ka bainga

reke sosoali re nga mogalo laekia e ngape ka
puna nga lopatokona ae ita. 5 Ba tai ka i a agau
e ulopisigia bainga reke sosoali re nga mogalo
laekia e ngape? Ka i a agau a lonapatokona roma,
Iesus ka i ae Nutu Tuna.

6Ka i ae Iesus a i a Mesaia ae Nutu ore atu nga
me ba toto. Ke sane atu nga me mana. Ke sa.
Ke atu nga me ba nga toto. Ba ka i ae Kannu
E Tupu e turupota roma, ollaeala ka kaoman-
nmannangana kia kurumea, Kannu E Tupu ka
i a pangamologa a kaomannmannangana puna.
7 Iau ka role minmina kurumea, ka oru mologi
reke turupota: 8 Ka ri rae Kannu E Tupu, ba me
laeala, ba toto laeala. Ba ri mologa ka siarea
kena. 9 Ka kae papatu na ita ka lorapatokona ta
oru ra ragau ke turupotpota tao. Ava turungpota
ae Nutu ke bollau raumana nga oru ra ragau
ke turupota tao kurumea, turungpota ae Nutu
ka i a turungpota e te Tuna. 10 Turungpota
laeala ke momo ngallo nga agau a lonapatokona
te Nutu Tuna. Ava agau a sana lonapatokona
ta turungpota laeala ae Nutu ke patoe Nutu ka
agoangakana kurumea, i ka sana lonapatokona ta
turungpota ae Nutu ore te Tuna. 11Ba turungpota
laeala ae Nutu ke role minakai roma: Nutu ke
tunge mauli e momo passavele te ita, ba mauling
laeala ka puna nge Tuna. 12 Agau e pagiu kala
nge Nutu Tuna ka kana ka mauling. Agau e sane
pagiu kala nge Nutu Tuna ka sana kana mauling.

Pangamologa Ra Ronga
13 Iau ka papaꞌe oru kokorai te miau ra lomiau-

patokona te Nutu Tuna giana ta baina miau nga

lomiaumatana roma, miau kaka rave mauling e
momo passavele. 14 Ba ita ka lorapatokona ta
loanga kokoro te Nutu. Minmina na ngaroma ita
ngaka ballage ta otte e loakurumea lonangana,
na i ke la longakala ita. 15 Ba ngaroma ita nga
loramatana roma, i ke longokala ita nga taru a ita
ka ballage te, na ita ka loramatana roma, ita kaka
rave taru a ita ka ballage te.

16 Ngaroma agau te nge kele alopatokonakana
tetoto ine baia bainga e soali e sane taoamuga kia
ta mateng, na agau laeala e kele nge ballage Nutu
na i ke la tungnge mauling ta ragau re sane ke
baia bainga e soali e taoamuga kerea ta mateng.
Ka bainga te e soali e taoamuga ka agau tamateng
ke momo. Ba iau ka sana rorole roma, agau te
nge ballage Nutu ta bainga laeala. 17 Baingame
kinung re sane ke tupu nge Nutu raguna ka ri ra
bainga reke sosoali, ba ka bainga e soali e sane
taoamuga ka agau ta mateng ke momo.

18 Ita ka loramatana roma, agau a i a goe ae
Nutu ke sane bavaia bainga reke sosoali nge Nutu
raguna. Ke sa. Nutu Tuna ke kelapatantali te i,
minmina nae Satan sane nge kali kia. 19 Ita ka
loramatana roma, ka ita ra goe rae Nutu. Ba ka
loramatana roma, ragau re nga inamekinungnga
mogalo laekia e ngape keke momo ngape nga Sa-
tan ginggingngana. 20 Ba ita ka loramatana bole
roma, Nutu Tuna ke atu, ba ke tunge lomatana
te ita ta baina ita nga loramatana kae Nutu a
kaomannmannangana kia. Ba ita kaka mommo
ngallo nge Nutu a kaomannmannangana kia. Ita
kaka mommo ngallo nge Iesus Karais a i a Nutu

Tuna. Ka i a Nutu a kaomannmannangana kia ba
ka i a mauling a momo passavele puna.

21 Miau ra goe reke sisina rae iau ngallo nge
Karais, miau ngaka ella miau masi ta nutu ra
goanga.

